Galesiya
0
Sansandek Pol mar tonan saw
Galesiya-ib lahta

Gamuk ameb lehaqta

Mataw en ameb diq Yesus anan helmo haqiyta
na in Juda-mo. An teq abeb Yesus in Pol eman
lehim in og saw bunmo on mataw en ta asor
Juda a haiqta na gigo hib lehad in mataw na
inagmo Yesus awagamun dimunta gibilenyaq.

Gibilensa on mataw na kabemmo bolim le Yesus
ago asenlulib tugwahtigim in Juda mataw helmo

haqiyta na nenaq tuwastoniy. Teq mataw en ta
asor helmo haqgiyta na in God ago maror Moses
bilamta na anan uliq araq ago maror hagad in
a hi muzin yaqayta, Juda em yaqayta nazag.
Nazaq iyan mataw na in maror na agamukan a hi
muzinsa Juda mataw helmo haqiyta na in ginan
bilaq yaqay, Mataw na in God ago on matawmo
diq a hi iy daqay haq yaqay.

Afagan nazaq gwahtigan teq Juda mataw asor
saw Galesiya-ib lehim Yesus ago dauh nab osiyta
na suleq katiyta gibilenad in ginad tuwalebol
yaqay. Ad in giwaz diq meqniyeq mataw en
ta asor helmo haqgiyta na gigemid in God ago
maror Moses bilamta na muzinad gihol abatan
asan urotnan ton yaqay. In bilaq yaqay, Ne gisan
a hi uroteq teq ne God ago maror aduganib le a
hi gwahtiq daqgay haq yaqay.

Hagsa Polnagah na abin huritimmo in Galesiya
ginan anad meqniysa in gimen sansandek ka mar
tonim eman in gigo hib tilah, in ginad agadanta
na tuwastitaynan haqad. In bilam, I Yesus Krais
anan helmo haqauqta naqmo amomo i gigeman
1 God ameb on mataw titnonta kayeqmo kuluwa-
kuluwmo osamta tigiyim osauq ham. Haqad
in bilam, Yaqgo gamuk ka ya inadibmo a hi
bilagaiqta ham. Teq ya gamuk ka mat araq
ago hib a hi wayta ham. Ya Yesus awagamun
bilaqaiqta ka God-mo isihunan ya ne gibilenaiq
ham. Nazaq iyan ne ginad katiyta na hulosad
gamuk hel diqta ya gibilenaiqta kagmo ne waz
nagmo hiqiyiy ham.

God inmo Pol atowun eman in

Aposel akabiyan emaqta

1Yaqmo Pol, ya Aposel araq. Teq mat diq araq
yaitowun eman ya Aposel gwahtigim a hiluwaiq.
Haiggam. God Yesus Krais hodhodab wazan
eragim in Amam inaq kabiy na yagiyta. 2 Yagmo
teq ya imagbaban ya ginaq kawa osauqta ka, i
bunmo sansandek ka mar tonim saw Galesiya-ib
on mataw Krais ago nan huritayta na gidauhan
bunmo gimen eman leh negaq.

31 Gimam God teq i gigo Iyahta Yesus Krais
inaq in gigem dimunta negad in ne gigem emid
kute neman. 4 Yesus Krais-mo i Gimam God anad
muzinim bolim i gimen ahol nog hulosim i gigo
daq meqinta tizay bug. Zay bugan og ka ago daq
meqinta nagan i ginad a ta hi wamuzsa muran
i samanmo tiluw osauqta. > Nazaq iyan kam
bunmo i God abin iluwad osuq. Hel digtagmao.

Yesus awagamun amulikmoqmo usaqta

6 Mataw! Ya ne gibin araq diq huritim ihol
turuh nam. Na in kazaq. Krais agem dimunta
negad gilumsihan teq God ne gililewunim gi-
wamta. Giwaqan sisaq haiq ne gihol buliyim
Yesus awagamun lul araq diqta muzinad ne God
gileh ug nog iyim tuqosay. Ya ne gibin nazaq hu-
ritim ya ritenim inadnad diq tigemaiq. 7 Helmo,
Yesus awagamun araq araq haiqgamta. Teq
mataw asor ne giwazbalnan haqgad in Krais ago
wagam dimunta na wazbuliyim ne gibilenayta.
8 Ta teq igmo gigo araq ne gigo hib leheq Yesus
awagamun i mebmebmo gibilenta na buliyeq
wagam lul ta araq gibilenid God in kusluw ugid
ban meqintab wolehan. Ari angelo araq Heven-
ib gehitigeq Yesus awagamun buliyeq wagam ta
araq gibilenid God in kusluw ugid in nazaq ban
meqintab wolehanmo. ° Ya nawa tibilayta nazaq
ya a ta bilaq tonaiq. Mat araq Yesus awagamun
ne mebmebmo huritim anan helmo haqiyta na
buliyeq wagam ta araq gibilenid God kusluw ugid
in ban meqinta nab wolehan.

10 Ya kazaq atoranmo bilaqid ne ya iwazineq
inan dimun haq dagay haqad ya gamuk ka bi-
laqaiq e? Haiggam. God-mo ya inan dimun haqg-
daq hagad ya gamuk ka bilaqaiqta. Ya matawmo
gigemid ginad dimniy daqay haqgad kabiy a hi
emaiqta. Na ezaqgo ya mataw ginad muzinad
kabiy emeq teq ya Krais ago kabibiy mat a hi
iydaiq.

Polin Aposel gwahtimta awagamun

11 Ya imagbaban, ya ne hel diqtagmo gibile-
naiq. Yesus awagamun dimunta ya bilaqaiqta
ka mat araq og kabta eman a hi gwahtimta.
12 Wagam na ya mat araq ago hib a hi huritta.
Teq mat araq wagam na asuleqin a hi yagtamo.
Haiggam. Yesus Krais-mo gamuk na igisihunta.

13 Ne yaqgo tur os kwaziqta na awagamun
tuhuritiyta. Ya Juda gigo maror ahaqgenib osad
ya God ago on mataw Krais ago nan huritayta
na atoranmo gimeqin tonad giwalebolyaiqta.
14Kam nab ya mat araq diq nazaqta ya luwyaiqta.
Yaqgo on mataw gilikmanib ya iyogniz kabemmo
giquriyamim ya ameb diq iyim i gisesan Juda
gigo daq teq in gigo gunun bunmo ya muzin
bugyaiqta.

15 Ta teq kwaziqmo ya inen a hi igemsamo God
agem dimunta yagad itowun tigamta. Itowun
eman ya tugwahtiqan teq ya in ago kabiy emgo
hagad in tiqililewun. 16 [lilewunad in Atatin
tigigisihun, iqisihunid ya in Atatin awagamun
na a leheq on mataw en ta asor Juda a haiqta
nagan gibilendaiq haqad. Ari God in Atatin
tigigisihunan ya teq ezaq tondaiqta na ago ya
mat araq ago hib lehim a hi susumun ug. 17 Teq
ya uliq Jerusalem-ub mataw ya iquriyamim dan-
meb Aposel gwahtiqgiyta na gigo hib a hi lehmo.
Haiqgam. Ya era hid naqmo saw Arebiya ban
lehim tuqos. Osim abeb ya uliq Damaskus-ib
muleqim ta leh. 18 Ad abeb ulig ezeqmanmo
tihigiyan teq ya Pita ahol waqnan haqad uliq
Jerusalem-ub tugwaleh. Gwalehim ya Pita inaq
wik giger nazaq tuqos. 19 Osad ya Aposel asor

bunmo a hi gibiyad ya Iyahta amikqan Jems
amomo ahol way.

20 (Gamuk kawa ya ne gimen mar tonaiqta
ka God ibiysa ya hel digmo bilagaiq. Ya a hi
katiyaiq.)

21 Ari abeb ya saw giger Siriya ayow Silisiya
inaq gigo saw ban lehim tiluwyaiq. 22 Luwsa
kam nab Yesus ago on mataw gidauhan saw
Judiya-ib osiyta na in ya inobun asit ahol a hi
wagad in yaqgo a hi hurit kem yaqayta. 23 Teq
mataw ya iwagamun asitmo kazaq bilagsa in
hurit yagqay. Mat kwazigqmo i Yesus anan helmo
hagsa inigimeqin tonad luwyaqta amatin na mu-
ran in anad buliyim Yesus awagamun dimunta
on mataw tigibilenaq haq yaqay. 24 Haqgsa Yesus
ago on mataw saw Judiya-ibta na in ya iwagamun
asitmo nazaq huritim in God abin tigiluw yaqay.

2

Aposel bunmo Pol inaq gigem amulikmo iyiy

1 Ari ulig 14 nazaq le tihiqiyan ya Barnabas
inaq uliq Jerusalem-ub tugwaleh. Gwalehad i
Taitus waqgim inaq gwalehmo. 2 Teq ya gwalehta
na God-mo ya inadib emim ibilenan ya gwale-
hta. Gwalehim ya Yesus ago on mataw gigo
aseseqta na girom tonim nenaq humab tuwol.
Humab wolim i gimomo giholbin osad teq ya
Yesus awagamun ezaq diqta on mataw en ta asor
Juda a haiqta nagan gibilenad luwyaiqta na ago
ya mataw aseseqta na tigibilen bug. Luweq ya
wagam na wazbuliyeq bilaq kireh tonid teq ya
iholtuw bulad luwta na saman iydaq haqad. 3 Teq

in yaqggo gamuk araq diq a hi wastitayiy. Ad
in Grik mat ya inaq lehta anan Taitus hagay na
ahol abatan asan urotgo a hi bilagiymo. 4 Helmo,
mataw asor urotgo bilagiyta teq daq na a hi
gwahtim. Mataw nazaq bilagiyta na katiyim
bilaqiy, I ne gimagbaban haqiy. Ta teq haiq. Na
in katiyad bo i giwirinad luw yaqay. Na ezaqgo
Krais Yesus i gigamun hasan i God ago maror
Moses bilamta na hulosim samanmo luw osauqta
na ago in ahol waq kemnan haqad. Mataw na
ginad em yaqay, I on mataw ka i gigo gunun
amalib a ta giqirqurid in i gigo kabibiy mataw
samanta tuqos daqay haq yaqay. > Ta teq i ne
ginadin emad 1 mataw na gihagenib iyim daq na
a hi em. Haiggam. Yesus awagamun dimunta
na aduganib gamuk araq katiyta hi usan haqad
1 mataw gimileq iyayta na gigez asit a hikidik
muzinta.

6 Ari ya mataw aseseqta gibilenta na gibiysa in
bilagne mataw gibin inaq nogta teq in ginad asor
muturta a hi yagiy.

(Teq mataw na gibin inaq o haiq na ya inadib
nagah amik diq iyta. Na ezaqgo God on mataw
bunmo gibiysa in gibin araqibmo iyaqta. Iysa in
asor gigomo a hi lehaqta.)

Ari ya Yesus awagamun bilagyaiqta na mataw
aseseqta na gibilenan in asit a hi wastitayiy. 7 In
ginad kazaq emiy. God Pita atowun emim kabiy
ugan in mataw gihol abatan asan urotayta na
Yesus awagamun gibilenaqta haqiy. Ad nazagmo
in Pol atowun eman in mataw gisan a hi urotayta
na Yesus awagamun gibilenaqta haqiy. 8 (Na
ezaqgo God ago zaway Pita aholib kabiy emsa

in Juda on mataw gigo Aposel iyta. Ad zaway
naqmo ya iholib kabiy emsa ya on mataw en ta
asor Juda a haiqta nagan gigo Aposel iytamo.)
9 Nazaq iyan mataw aseseqta na bunmo in God-
mo kabiy yagta na ago ginad tigem hasiy. Ginad
em hasad Jems teq Pita teq Jon in Yesus ago on
mataw na gigo danmebta iyim in ya Barnabas
inaq giben tuwaziy. Giben wazad in i gibileniy,
I garabmo God ago kabiy tigemam haqiy. Emad
ne on mataw en ta asor Juda a haiqta nagan gigo
hib lehsa i mataw gihol abatan asan urotayta na
gigo hib tileham haqiy. 10 Haqad teq in gamuk
amulikmo igiyta na in kazaq. I giger Krais ago on
mataw gina haiqta na ginadin emad gilumsiham
haqad in i gibileniy. Teq ya inad nazaq tekomo
tuqusta iyan ya in giqez na muzinnan inad diq
tibilam.

Pol in Pita ago daq meqinta eman ulal iy

11 An teq abeb Pita uliq Antiyok-ib bolim osad
in ago daq meqinta araq ulal iyan ya in inaq
an nob ugim turadmo ya wad. 12 Na ezaqgo
Jems ago mataw asor uliq nab a hi bolsamo Pita
in Krais ago on mataw Juda a haiqta na gigo
bitab leheq nenaq didaq neqyaqta. Ari abeb
Jems ago mataw na bo gwahtigim in Antiyok
mataw Krais anan helmo haqiyta na gihol abatan
asan urotgo giwaz timeqniy yaqay. Sa Pita in
Jems ago mataw na girabunad in ayogniz Juda a
haiqta na gihulosim giholib tihigiyyaq. 13 Samo
Juda mataw Yesus anan helmo haqgiyta na bunmo
eragim Pita asen muzim daq Kkatiyta na inaq
tigem yaqaymo. Emsa in gigo daq katiyta na

Barnabas anad tuhurammo. 14 Ta teq ya mataw
na gibiysa in gigo daq na Yesus awagamun helta
na inaq a hi rirensa ya in bunmo gimeb Pita
kazaq bulon, Ni Juda matta hay. Teq ni uliq kab
bolim osad ni on mataw Juda a haiqta kagan
gigo daq muzinad in osayta nazaq ni osyaqta hay.
Teq muran ezaq haqad ni ninad buliyim mataw
Juda a haiqta ka gibe yahid in Juda gigo maror
ahagenib iyeq muzingo ni gibilenaq hay?
I Yesus anan helmo haqauqta
nagmo amomo i gigeman i God

ameb titnonta iyim osauqta

On mataw Yesus anan helmo haqayta nagmo in
God ameb on mataw titnonta
15 Helmo, ya iyogniz nenaq i Juda-mo gisen-
lulib gwahtiqim i gibin Juda mat usaqta. I on
mataw en ta asor Juda a haiqta nagan gilulib
a hi gwahtiqim in gibin mataw God ago gunun
itiyonayta nazaq i gibin a hi usaqta. 16 Teq
1 ginad kazaq emauq. God ago maror Moses
bilamta na ago gunun in mat araq emid God
ameb titnonta a hi iydaq haqauq. Mat Yesus Krais
anan helmo haqaqta nagmo God in anan mat
titnonta haqaqta hagauq. Haqad i Juda mataw
asor i inagqmo Krais Yesus anan helmo haqid God
1 ginan mataw titnonta tihagdaq haqgad i Moses
ago gunun na akabiyan hulosad i Krais-mo anan
helmo tihawta. Na ezaqggo on mataw God ago
maror Moses bilamta na ago gunun akabiyan
emim teq in God ameb titnonta a hi iyayta na ago
iyan.

17 Ari God i ginan mataw titnonta haqdaq
haqgad i in ago maror Moses bilamta na hulosad
1 Krais amomo anan helmo haqad inaq soqotim
osauqta. Nazaq iyan on mataw en ta asor Juda a
haiqta na in God ago maror ahagenib a hi osayta
nazaq nog i tigiyim osauqta. Teq i ginad ezaq
emam? Krais i gigeman i gibin mataw God ago
maror Moses bilamta na anadin a hi emad daq
meqinta emayta nazaq nog i tigiy hagam e? Haiq
kidik! 18 Ya Krais anan helmo tihagim ya God
ago maror Moses bilamta na wolzilay nog iyan
in ago zaway ya inad wamuzgota na tihiqiy bug.
Ari abeb nagah ya wolzilayan timta na ya waz ta
eraqgid mataw ya ibiysa ya maror Moses bilamta
na ahagenib osad ago gunun itiyonaiqta amatin
nog a ta iydaiq. 19 Na ezaggo kwazigmo ya God
ago maror na itiyonsa maror na ya iyon bilagan
ya moyta nog tigiy. Moqim muran ya maror na
ahagenib a ta hi osaiqta. Ad teq ya kayeq ta iyim
ya maror na ago gunun anadin a ta hi emad ya
God anadmo diq muzingo osaiqta. Na in kazaq.
Ya Krais aholib tisogotan mataw in ayib dom
wolad ya inagmo ayib dom wol nog tigiyiymo.
20 An muran yagmo diq kayeqmo a hi osaiqta.
Haiqgam. Krais ya iduganib kayeq iyim osaqta.
Inmo ya inan anad bilagsa in ya imen ahol
nog hulosim ilumsih. Ilumsihan muran ya og
kab osad God atatin anan helmo hagsa inmo ya
igeman ya kayeqmo osaiqta. 21 Nazaq iyan God
agem dimunta on mataw negad gilumsihaqta na
ya eman daq samanta a hi iyaq. Ari God ago
maror Moses bilamta na in on mataw gigemid
God ameb titnonta iyid teq nagaqgo Krais mom?

In samanta moq nag.

3

God ago maror Moses bilamta na adan teq
Yesus anan helmo haqgo adan

1 Ne Galesiya-ib matawta, ne God ago maror
Moses bilamta na a ta muzinnan tonad ne gi-
nad hi emta adan tigemay. Nog ne kusluw
negan ne ginad agadan iyaq? I Yesus Krais
awagamun dimunta gibilensa ne bilagne gime
anonabmo Yesus ayib dom wolan ussa ahol waq
nog tiqiyiyta. 2 Ya nagah araq ago tisusumun
negnan. Ne God ago maror Moses bilamta na
adan muzinim God ago Bugaw Dimunta waqiy
0 haiq ne Yesus awagamun dimunta na anan
helmo tihaqgim teq ne Bugaw Dimunta na waqiy?
3 Ne agadan hi iyiy. Mebmebmo diq ne God ago
Bugaw Dimunta ago zawayib God ameb mataw
titnonta iyiyta. Ari muran negmo gigo zaway
amalib ne gihol emid God ameb tidimniy hasnan
hagad ne ginad emay ye? 4 Daq kabemmo ne
giholib gwahtimta na samanta gwahtim e? Teq
ya inad emaiq, Daq nagan ne samanta a hiloyiniy
haqaiq. > Nazaq iyan ne ezaq tonan God ne
gilikmanib daq azawayin inaqta emad teq in ago
Bugaw Dimunta negaqta? Ne God ago maror
Moses bilamta na ago gunun muzinsa in nazaq
gidimun tonaqta o haiq, ne Yesus awagamun
huritim anan helmo haqiyta na ago in ne gigo hib
daq aseseqta na gigemaq?

6 God ago marib Abraham abin kazaq usaqta.

Abraham God aqez anan helmo hagan God in
anan mat titnonta ham. Jenesis 15.6
7 Ad nazagmo muran on mataw God anan helmo
hagayta na in Abraham atatniz tigiyaytamo.
8 Teq on mataw en ta asor Juda a haigta nagan in
inagmo God anan helmo hagsa God in ginan tit-
nonta hagqaqtamo. Daq na agamukan kwazigmo
God ago marib mar tonan tuqusta. Ussa daq na
a hi gwahtigsamo God in gamuk dimunta kazaq
Abraham bulonim bilam,
Ninmo nimalib teq ya on mataw en bunmo
tigidimun tondaiq ham. Jenesis 12.3
9 Nazaq iyan Abraham helmo hagqan God dimun
tonta nazagmo diq God in on mataw helmo
hagayta na bunmo gidimun tonaqtamo. 10 Ari teq
on mataw ginad emay, God ago maror Moses bil-
amta naqmo teq i tigilumsihdaq haqayta, mataw
na oseq teq timeqniy has dagay. Na ezaqgo
God ago marib gamuk araq mataw ginad nazaq
usaqta na ginan kazaq bilam,

On mataw God ago maror Moses mar tonta na
ahagenib osad ago gunun bunmo a hi muz
bugayta na, God in on mataw na bunmo
kusluw negid in oseq timeqniy has daqayta
ham. Lo 27.26

11 Teq God ago gamuk kazaq bilammao,

On mataw God agez anan helmo haqan in gi-
nan titnonta hamta naqmo in God inaq
dimunmo tuqos daqgayta ham.  Habakuk

God ago gamuk nazaq bilaganiginad emauq, Mat
araq God ago maror Moses bilamta na muzinim
ahol eman God ameb titnonta iyta na haiq diq

haqauqta. 12 God ago maror Moses bilamta ago

adan na in i ginad helmo haqauqta na ago a

haiqta. Haiggam. Na in i giholtuw bul ago

nagahta. God ago gamuk tibilam,

On mataw God ago maror Moses bilamta na
muzinad ago gunun akabiyan em bugid teq
maror na gigemid in God inaq dimunmo
tuqos dagay ham. Lo 18.5

13Ta teqibunmo God ago maror Moses bilamta
na a hi muz bugim i bunmo timeqniyim osta.
Teq i maror na itiyonim God ameb timeqgniyim
osta na ago mebay Krais inmo ahol ugim sorim i
gizayan i God ago maror kwaziqta na ahaqgenib a
ta hi osauqta. Krais i gigo ban waqgim in meqniy
hasim osta. Na ezaqgo God ago gamuk bilam,
Mataw ayib giqothenan turayta na bunmo God
in kusluw negan in ameb timeqniy hasim
osayta ham. Lo 21.23
14 Nazaq iyan Krais Yesus afagan ayahta on
mataw gidanin qwayim usta na waleman God
Abraham dimun tonta nazagmo in muran on
mataw en ta asor Juda a haiqta nagan tigidimun
tonagmo. Gidimun tonsa i on mataw Yesus anan
helmo haqauqta na bunmo i God ago Bugaw
Dimunta waqauqta, kwaziqmo God ignan hel
digmo bilamta nazagq.

God ago maror Moses bilamta na gwahtiqim in
God Abraham gamuk hel digmo bulonta na a hi
walam

15 Ya imagbaban, ya mataw gigo daq araq
anan tibilagnan. I gilikmanib mat araq a hi
mogadmo nog diq in ago ahuran nagah waqdaqta

na agamukan bunmo in wastitayim mar tonagqta.
Mar tonim tumoqgan abeb mat araq diq gamuk
na a hi othasad teq in anadibmo gamuk ta araq
samanta a hi emaqtamo. 16 Ari kwazigmo God
in Abraham teq Abraham anaynayin araq abeb
teq gwahtigdaqta na inaq gidimun tonnan hagad
in hel digmo bilamta. Bilagan gamuk na God
ago marib tuqusaqta. Teq gamuk nab God bilam,
‘Abraham anaynayniz’ nazaq in a hi bilam. In
amun amulikmo anan bilagad in ‘Abraham anay-
nayinmo’ ham. An Abraham anaynayin na Krais-
mo.

17 Ari yaggo gamuk nawa na alulin in kazaq.
Mebmeb digmo God in Abraham inaq an adugan
wazim in hel digmo bulonta. In gamuk na
bilagan abeb ulig 430 nazaq le tihigiyan teq God
ago maror Moses bilamta na tugwahtim. Gwah-
tigim maror na in God Abraham inaq an adugan
wazta na eman samanta a hi iyaq. Haiggam.
Maror na in God ago gamuk amebta in hel digmo

Abraham bulonta na a hi walam. 18 Ari i God
ago maror Moses bilamta na muzin bugeq ago os

dimunta wagqamta nazaq iyid teq i ginad kazaq
em nag. God hel digmo haqgad ago os dimunta
Abraham samanmo ugnan bilamta na le saman
tigiy haq nag. Teq haiq. God in ago os dimunta
Abraham samanmo ugnan hagad gamuk hel
digmo bulonta.

19 Ari nazaq iyan teq nagaqgo God ago maror
Moses bilamta na gwahtim? Na in kazaq. God
anad i gigo daq meqinta na ulal iydaq haqad
in ago maror na agununin inaq abeb teq eman
gwahtimta. Gwahtiqim gunun na nazagmo ussa

le Abraham anaynayin in dimun tonnan hel
digmo bilamta na tugwahtiqdaq haqad in anad
amta. God ago gunun kwaziqta na angelo giqezab
gwahtigan mat ligabmo turyaqta na waqim gara-
hab gehitigim teq ago walmataw nagta. 20 Teq
mat ligab turaqta na akabiyan kazaq. Mat na
mataw giger gilikmanib turad in araq ago gamuk
wagim teq in araq na ugaqta. Teq God amulikmo
iyim in ago gamuk hel diqta na inmo Abraham
ugta. Nazaq iyan in Abraham gamuk ugta na in
maror kwaziqta na uriyamta.

God ago maror Moses bilamta na in i gimam
giwarinta nog iyim in i gigad Krais ago hib lehaqta
21 Nazaq iyan God ago maror Moses bilamta
na in God i gidimun tonnan hel digmo bilamta
agamukan na ago bab daqagya? Haiq kidik!
God in gunun araq i muzeq kayeqmo osamta
na igid teq i bilaq nag, I God ago gunun naqmo
muzinad in ameb on mataw titnonta iyauq haq
nag. Nazaq iyid teq gunun na in God samanmo
gidimun tonnan hel digmo bilamta agamukan
na wazid woq nag. 22 Teq haiq. God ago
gunun Moses bilamta na in on mataw bunmo
gigirquran in daq meqintamo ahaqenib osayta.
Nazaq iysa iyan God mataw gidimun tonnan hel
digmo bilamta agamukan na in maror kwaziqta
na agurmamnib a hi bolaqta. Haiqgam. Gamuk
dimunta naiginad helmo hagqauqta agurmamnib
bolagqta. Bolim in on mataw Yesus Krais anan
helmo haqayta nagmo gigo hib anon emadqta.
23 Ari Yesus anan helmo haqgo akaman na a hi
gwahtigqsamo God ago maror Moses bilamta na

in i gigirquran ossa le Yesus anan helmo haqgo
adanteqin na ulalab tugwahtim. 24 Nazaq iyan
God ago maror Moses bilamta na in i gimam
giwarinta nog iyim in i giwamuzim ossa le Krais
tugwahtim. Na ezaqgo God anad i Krais-mo anan
helmo haqgsa teq in i ginan on mataw titnonta
hagdaq hagad in anad usta. 25 Ari muran i
Krais anan helmo hagamta adan na tugwahtigan
i gimam giwarinta na ahaqgenib a ta hi osauq.

I ginad helmo haqauqta nagmo i gigeman i God
atatniz iyim osauqta
26 Ne bunmo Krais Yesus aholib sogotim inaq
osad ne God atatniz tigiyim osayta. 27 Na ezaqgo
ne Krais abinib yuw huzim ago dauhib gwah-
tigiyta nab ne God atatin Krais waqim giholsihen
nog giholib eman ne gisan awagan amo amo na
tuqulilem nog iy. 28 Nazaq iyan ne gilikmanib
Juda mat haiq teq Grik mat haigmo. Ad ne
gilikmanib kabibiy mat samanta haiq teq mat
samanmo luw osaqta haigmo. Ne gilikmanib mat
haiq teq aw haigmo. Muran ne bunmo Krais
Yesus ago hib soqotim ne bunmo gihol aragibmo
tigiyly. 29 Ad ne Krais agota tiqiyim ne Abraham
anaynaynizmo tigiyim osaytamo. Nazaq iyan
kwaziqmo God in Abraham anaynayniz nenaq
gidimun tonnan hel digmo bilamta agamukan na
in ne gimen usaqtamo.

4

I bugaw megqinta gigo kabibiy mataw samanta
nog ossa Krais gilumsihan i God atatniz tiqiy

1 Ari yaggo gamuk alulin diq na ya kazaq bi-
lagdaiq. Amun agenta amam ago nagah bunmo
giwaqeq giwamuzdaqta. Nazaq iyan amam ago
nagah nagan bunmo in amun agenta na ago
diqta. Amun na abin nazaqta teq in amun osad
in bilagne amam ago kabibiy mat samanta nog
osaq. 2 Ossa mataw asor amun na wamuzad
ginad dimunta ugsa in gihagenib osad le amam
kam anan bilamta nab in amam ago nagah na
tigiwaqaqta.

3Teqinazagmo amun nog ossa bugaw meqme-
ginta og ka ago dag wamuzayta nagan in i
gigeman 1 in gigo kabibiy mataw samanta iyim
osta. 4 Ossa God kam anan bilagan usta na
tugwahtigan kam nabmo in atatin eman tubol.
Bolim in aw araq agemab gwahtiqan aw na eman
in God ago maror Moses bilamta na ago akamnib
gwahtiqim maror na ahaqgenib tuqos. > God anad
in atatin leheq i on mataw maror kwaziqta na
ahagenib osauqta na gizayid i God atatniz diq
iyeq osam haqgad in atatin na eman og kab bolta.

¢ Nazaq iyan ne God atatniz tigiyim iyan
God in Atatin ago Bugaw eman i ne nenaq
gigemab bolim osad in God lilewunim anan
kazaq biyaqta, “O kabay,” hagaq, “Ni ya imam”
haqaqta. 7Nazaq iyan ne kabibiy mataw samanta
a ta hi iyay. Haiqgam. Ne God ago onmin tigiyim
osayta. Nazaq iyan God ago nagah dimdimunta
in ago onmin diqgta negdaqta na in ne inagmo
tinegdagmo.

Pol in Galesiya on mataw ginan anad ayahmo
meqniy

8 Kwaziqmo ne God ago a hi huritsa og ka ago
god katiyta nagan ne giqgirquran ne in gihaqenib
osad in gigo gunun akabananan kabemmo em
yagayta. Teq nagah nagan in god diq a haiqta.
9 Ari muran ne God diqta na ago tuhurit kemiy.
Ta teq ya kazaq ne tigibilen kemnan. Danmeb
God in ne gigo tuhuritan teq ne in ago huritiyta
haqaiq. Nazaq iyan nagaqgo ne hureq hasim
og ka ago bugaw na gigo hib muleqeq ta lehnan
tonay? Bugaw meqinta nagan gigo zaway ayah
diq haiqta teq in giholib nagah araq ne gilum-
sihdaqta na haigmo. Teq ta nagaqgo in ne a
ta giqirqurid ne in gihagenib osad gigo kabibiy
a ta emnan ginad bilagaq? 10 Muran ne Juda
gigo maror muzinad ne kam teq kalam teq ulig
nulinad teq ne zeq akaman teq urom akaman in-
agmo anadin emad kam amulik-mulikmo na ago
agununin bunmo ne muzin bugayta. Nabag ne
ginad emay, I gunun muzinad God ameb titnonta
iyauq haqay. 11 Ne nazaq emsa ya inad emaiq, Ya
ne gilikmanib kabiy samanta em haqaiq. Haqad
ya ne ginan inad ayahmo meqniyagq.

12 Ya imagbaban, ya ne ginan inad meqgniysa
kazaq gibilenaiq, Ya osaiqta kazaq nogmo ne osiy
haqaiq. Na ezaqgo kwazigmo ya nenaq osad ya
ne nogmo iyim osta. Ossa kam nab ne ya a hi
imeqin toniy. 13 Ya nenaq osta na ne anadin
ta emiy. Kam nab ya nenaq osnan inad a hi
emta teq ya igo moq inaq iyim ya ime amebta
ne nenaq osad Yesus awagamun dimunta gibilen.
14 Ya moqgad ne gigo hib ossa ne ya iwamuzad
giholtuw diq buliyta. Ta teq ne ya inan gituw a
hi hiqgiysa gileh a hi yagiyta. Haiggam. God ago

angelo araq ne gigo hib lehid ne wazineq alowan
ton nagiyta nazaq nogmo diq ne ya ilowan toniy.
Helmo, Krais Yesus-mo ne gigo hib le gwahtiqid
ne gigem dimunta ugad wazin nagiyta nazaqmo
ne ya ilowan toniyta. 15 Kam nab ne ya inan
ginad bilaq naqmo hiqgiyyaqta. Teq muran ne
gigo ginad dimniy na edowa? Kam ya nenaq
mogad osta nab ya ihol dimniyan hagad negmo
gimeqnagin araq othaseq ya imegnagnib emnan
bilagiyta. Ya ne helmo ginan bilaqaiq. 16 Ari
muran ya ne ginad wastitaynan gamuk helta
kazaq gibilensa ne ya inan i gigo bab haqay ye?

17 Ne huritiy. Mataw ne gihureqnan haqad
kagin negayta na in ne ginadin diq a hi emayta.
Haiqgam. In ne gigel tonid ne ya gileh yagad teq
ne in ginadin emad gimen giholtuw bul daqay
hagad in soysoy na negayta. 18 Helmo. Ya
nenaq osad ya imomo ne gimen iholtuw bulad
gilumsihdaiqta na in dimun diq a haiq. Ya
nenaq a hi ossa mataw ta asor in inaqmo ne
gidimun tonnan hagad giholtuw bul dagayta na
in dimunmo diq. Teq mataw nawa ne ginad
hureqgayta na in negmo diq ginadin a hi emayta.
19 Yaggo onmin, ya ne gibibiyowunad ihol titiyaq,
bilagne aw amun emnan ahol titiyaqta nazaq
nog. Ne bilagne God ago amun Krais nogmo
diq tugwahtiq hasid nab teq ya ihol titiyaqta ka
tihiqiydaq. 20 Ya ne ginan inadnad diq tigemaiq.
Ad ya kab pesanmo osad ya inad emaiq, Ya ne
gigo hib nenaq osad teq ya gamuk awaz meqin
ka hulosad kiskismo gibilen nagta haqaiq.

Hagar ayow Sara inaq gigo gamuk awowun

21 Ne mataw God ago maror Moses bilamta na
ahagenib osnan ginad bilagaqta na ya susumun
negid ne amenin emiy. Maror naqmo gibilensa
ne hurit daqgay ye? 22 God ago marib Abraham
awagamun kazaq usaqta. In atatniz giger osiyta
na gigo araq anen kabibiy aw samanta. Sa araq
na anen in aw samanmo anadibmo luw osyaqta.
23 Teq kabibiy aw samanta atatin na in mataw
og kabta gigo daq amalib gwahtimta. Ari aw
samanmo luw osyaqta na in aw nignigta iyan in
ago amun na God ago gamuk hel diqta in Abra-
ham ugta naqmo amalib in gwahtimta. 24 Wagam
ka amuganib gamuk awowunta usaq. On giger
na in God ago maror kwaziqta Moses wamta
na teq gamuk helta God Abraham bulonta na
gitowun emiyta. Kabibiy aw samanta anan Hagar
haqayta na in God ago maror garah Sainay-ib
gwahtimta na atowun. In kabibiy awta iyim iyan
ago onmin in gigemagqta na in kabibiy on mataw
samanta iyim osaytamo. 25 Hagar in garah Sainay
kantri Arebiya-ib turaqta na atowun. Teq in uliq
Jerusalem muran usaqta na atowuntamo. Aw na
ago onmin nenaq in muran kabibiy on mataw
samanta iyim osayta. 26 Ari Jerusalem araq
ulilib usaqta nab on mataw bunmo samanmo
ginadibmo luw osayta. Ulig naqmo in i ginen
digta. 27 Na ezaqgo God ago mar kazaq bilam,

Ni aw amun a hi emad nignig iyim osaqta na ni
ninad dimniyan ham. Aw ni amun emgo
santitiy a hiloyinaqta na ni ninad dimniysa
bar waz nagmo hiqiy ham. Na ezaqgo aw
samanmo osaqta na ago onmin kabemmo
diq iyim in aw aduw inaqta na ago onminta

giquriyamayta ham. Aisaya 54.1
28Ya imagbaban, ne aw samanmo luw osyaqta
na atatin Aisak nogta. God ago gamuk in hel
digmo bilamta nagmo amalib ne in ago onmin
tugwahtiqiyta. 29 Teq kwaziqmo Abraham ago
amun og ka ago daqib gwahtimta na in amun
God ago Bugaw Dimunta ago zawayib gwahtimta
na meqin tonyaqta. An muran ne daq naganta
ahol tuwagaymo. Mataw God ago maror Moses
bilamta ahaqgenib os tutayta na in ne afagan
negayta. 30 Teq God ago mar ezaq bilam? In
bilam,

Kabibiy aw samanta na atatin inaq gimuzid lehiy
ham. Na ezaqgo kabibiy aw samanta ago
amunta na in aw samanmo luw osaqta
ago amun na inaq gimamgo ahuran nagah
aragibmo a hi waq dagay ham. Jenesis
21.10

31 Nazaq iyan ya imaqgbaban, i kabibiy aw

samanta ago onmin a haiq. Haiqgam. I aw

samanmo luw osaqta ago onminta.

I God ago maror Moses bilamta
na ahaqgenib gigirquran ossa
Krais i gigamun na hasan muran
God ago Bugaw Dimunta i gigo tur
os wamuzsa i daq dimdimunta
gimaqgbaban gigo hib emam

)

I God ago maror Moses bilamta na ahaqenib a
ta hi osad i samanmo luw osuq

1 Ari Krais anad i samanmo luw osamta haqad
in i giwaqan i Moses ago gunun i giqirquran osta
na ahaqenib a ta hi osauqta. Nazaqiyan ne zaway
diq iyeq turiy. Ad mataw ne a ta gigirqurnan
tonsa ne in gigez othasad giholibmo hiqiyiy.

2Yaqmo Pol kazaq diq gibilensa ne gidek emeq
hurit kemiy. Mataw na gihol abatan asan urotgo
gibilensa ne giqez hi muziniy. Haiqmo diq.
Ne maror kwaziqta na anan helmo haqgad gisan
urotid teq Krais ne gimen kabiy amta na a ta
hi gilumsihdaq. 3 Ne mataw gisan urotgo ginad
emayta na ya ne bunmo a ta gibilen tonaiq.
Ne nazaq ginad emad ne God ago maror Moses
bilamta na ahaqgenib tilehnan tonay. Nazaq
ne emad ne maror na ago gunun amikmikta
na bunmo tumuzin dagaymo. 4 Ad ne ginad
emay, I God ago maror Moses bilamta na ago
gunun muzin bugeq teq i God ameb titnonta iyam
haqgayta na, ne bunmo gihol adanin qwayim Krais
ago hib a ta hi soqotay. Ne God agem dimunta
in samanmo negaqta na tuhulosiy. 5 Na ezaqgo
i Bugaw Dimunta ago zawaymo amalib Krais
anan helmo tihaqim i God ameb mataw titnonta
tigiy. Iyim God i gidimun tonnan bilamta nazaq
diq in tigemdaq haqad i baq tunim osad gihol
husisiqaq. ¢ Mat Krais Yesus inaq tisoqotta na
anadib gisan urotayta na in nagah a haiq. Teq in
anadib gisan a hi urotayta na in nagah a haigmo.
Mat na anadib mataw Krais anan helmo haqad
teq in on mataw bunmo ginan ginad bilaqgaqta
naqmo in daq hel diqta.

7 Kwazigmo ne Krais asen muzad ne dimun
digmo sib yaqayta. Ta teq nog ne gigo dan

gqwayan ne gamuk helta na a ta hi muzinay? 8 God
ne gililewunta na in ne ginad buliyan ne maror
kwaziqta na a hi muznan tonay. Haiqgam. 9 Ne
gamuk araq mataw bilagad luwayta ka anadin
emiy. Yis asitmo naqmo bret araq ahol bunmo
eman huhuw nemaqta. 10 Teq ya inad emaiq
Iyahta ne ginad wamuzsa ya inad usaq nazaq ne
ginad tuqusdagmo haqaiq. Sa mat nog ne ginad
eman agadan iyaqta na in ago daq na amenin
naw meqin diqta tuwaqdaq haqaiq.

11 Ya imagbaban, kwazigmo ya mataw gihol
abatan asan urotgo gibilenyaiqta. Teq muran
ya nazaq a ta hi bilagsa iyan Juda mataw bab
yagayta. Ari ya gisan urotgo bilaq tutsa teq
Juda mataw muran ya a hi imeqin ton nagiy.
Ad ya Yesus ayib dom wolan momta agamukan
a hi gibilensa in ya inan gigem a hi meqniy
nagiy. 12 Mataw na ne gisan urotgo gibilenad
in ne giritewunayta. Teq ya mataw na ginan
inad kazaq emaiq. Mataw gisan urotgo giwaz
meqniyayta na in gimo gihol abatan asan urotad
in gihol abatan gikayogin inagmo uroteq huneg
nagiymo haqaiq!

13Ya imagbaban, God anad ne samanmo tiluw
os daqgay haqgad in ne gililewunta. Teq luweq ne
ginad em daqay, I gunun haigmo osauq haqad
ne giholmo anad tumuzin daqay. Haiggam. Ne
an anan ginad bilagsa an ulumsihad osiy. 14 Na
ezaqgo God ago marib gamuk amulik kagmo in
God ago maror Moses bilamta na agamukan wol
net bugaqta. Gamuk na bilam,

Nininmo nihol anan ninad bilaqaqta nazagmo ni
niyow anan ninad bilagan ham. Wok Pris

19.18
15 Ari ne an mugad an meqin tonad osad teq ne

gihol waziy. Ne bunmo aragibmo tihiqiy daqay:.

God ago Bugaw Dimunta ago daq teq gigem
kwaziqta ago daq
16 Teq yagmo kazaq diq ne gibilenaiq. God ago
Bugaw Dimunta dan giqisihunsa ne lehiy haqaiq.
Ne nazaq emad teq ginad meqinta bolsa ne a
hi muzin daqay. 17 Na ezaqgo i ginad meqinta
gwahtiqaqta na in God ago Bugaw Dimunta anad
nog a haiqta. Sa God ago Bugaw Dimunta anad
in ne gigem kwaziqta na anad nog a haigmo. In
gigermo an geg ugsa ne daq asor emnan ginad
bilagaqta na a hi emayta. 18 Ari Bugaw Dimunta
dan giqisihuneq giqad lehid teq ne God ago maror
Moses bilamta na ahaqgenib a ta hi os daqgay.

19 Gigem kwaziqta ago adan na ulalab usaqta.
Nian haresmo hureqim inaq usaqta na teq ni daq
anumlan inaq emagqta na teq ni nimebay haiqmo
daq haresmo emaqta na, 20 teq ni god katiyta
muzinaqta na teq ni ligiy tagum emaqta na teq
ni mataw bab negaqta na teq ni mataw nenaq
an mugaqta na teq mat araq ago os dimniysa ni
ahol waqad nigem meqniyaqta na teq ni nigem
meqinta mataw negaqta na teq ni ninmo nihol
anadin emaqta na teq ni mataw bunmo gigo
gamuk geg ugaqta na teq ni mataw gihuseraqta
na, %1 teq ni mat araq ago nagah dimdimunta
utetaqta na teq ni yuw atoranta uluwim nifaqin
hulosaqta na teq ni niyogniz nenaq yuw uluwad
daq hares emaqta na teq daq naganta kabemmo i

gigem kwaziqta na gigeman gwahtiqayta. Kwaz-
iqmo ya ne gidek wazta nazagmo ya ne gidek a
ta wazim kazaq ne gibilenaiq. On mataw daq
meqinta nagan emayta na bunmo in God ago
maror aduganib le a hi gwahtiq daqay haqaiq.

22 Ari God ago Bugaw Dimunta in daq kazaq
eman i giholib gwahtiqaqta. Ni on mataw ginan
ninad diq bilagqaqta na teq ni ninad dimniysa
osaqta na teq ni nigem kute nemsa osaqta na teq
ni hidmo nigem a hi meqgniyaqta na teq ni mataw
gilowan tonaqta na teq ni daq dimunta emaqta
na teq ni gamuk bilamta nazaqmo diq ni emaqta
na, 23 teq ni mataw nenaq kiskismo osaqta na
teq ni ninad in nihol anononmo wamuzaqta na,
daq nagan bunmo Bugaw Dimunta gigeman i
giholib gwahtiqayta. Gunun araq diq daq nagan
giwasihdaqta na haigqgam. 24 Teq Krais Yesus ago
on mataw bunmo in gigo gigem kwaziqta na ayib
dom wolan in ago zaway alulin tihiqiy. Higiyan
mataw na ginad meqinta bolsa in daq meqinta
haresmo emnan ginad em yagayta na tihigiymo.

25 God ago Bugaw Dimunta i gigeman i
kayeqmo osauqta. Nazaq iyan Bugaw Dimunta
dan gigisihunad giqad lehsa i muzineq inaq
lehmo lehuq. 26 Lehad i gihol abin hi iluwuq. Ad
i an agem hi ulumad i ango nagah hi utetuq.

6

Ninaga didaqin amagin leyaqta nagmo anon ni
tuwaqdaq

1Ya imagbaban, mat araq daq meqinta emid

ne mataw God ago Bugaw Dimunta inaq luwayta

na ahol waqad ne mat na inaq midemganmo
ago daq na wastitayly. Ad negmo gihol asawan
woltayiymo. Luweq mat na ago daq meqinta
na ne gilum waqid ne inagmo woq dagaymo.
2Ne nazaq an ulumsihad mat araq aholib afagan
gwahtigsa ne bunmo agerab logeq inaq garabmo
afagan na soriy. Daq nazaq ne emad teq ne
maror Krais igta na tuwol net bug daqgay. 3 Na
ezaqgo i bunmo gigo zaway haiqta. Nazaq
iyan mat nog anad emad bilagaq, Ya asittagmo
haqaqta, mat na inmo ahol kat ugaqta. 4 Ningo
kabiy daq ni emaqta na bunmo ni ulum kemad
dimun meqin na ni ahol waq kem. Ahol waq
kemad ni niyow ago kabiy hi ulum kem. Na ningo
nagah a haiq. Ni ninmo ningo luw os anadin
em. Ne bunmo nazaq emeq teq ne gihol abin
iluw daqayta na alulin negmo giholib usdaq. 5 Na
ezaggo on mataw amulik-mulikmo gigo kabiy in
em dagayta naqmo in tigem dagay.

6 Mat God ago gamuk asuleqin waqgaqta na
in ago nagah dimdimunta inaq na asor husereq
suleq anamren ugan.

7 Ne gihol hi kat ugiy. God in mat araq ago
kamolmol a haiqta. Mat araq ago kabiyab naga
didaqgin leyaqta na in didaq naqmo anon tayim
waqaqta. 8 Mat agem kwaziqta anad muzinad
daq emsa teq in ago daq na aholib anon emsa mat
na ahol meqniyeq tumoqgdaq. Ari mat God ago
Bugaw Dimunta muzinad daq emsa teq Bugaw
Dimunta mat na emid in kayeqmo kuluwa-
kuluwmo tuqosdaq. 9 Teq i kabiy dimunta
emad gihol husisiqsa gituw hi higiyan. I kabiy
dimunta emgo gidan sosil a hi iyid teq didaq

waqggo akamnib 1 gigo kabiy dimunta na anon
kabemmo tuwagam. 10 Nazaq iyan kam bunmo
i daq dimunta emgo adanteqin inaq iyadmo i on
mataw bunmo gigo hib daq dimunta emuq. Ad
i gimagbaban helmo haqayta na ginadin emad
gidimun tonug.

Krais ayib dom wolan momtana ago Pol anadin
emad anad ayahmo dimniy

11 Mar aseseqta yaqmo ihol abenab ne gimen
mar tonta ka ne ahol waqiy.

12 Mataw nawa ne gihol abatan asan urotnan
bilagayta na in nagaqgo nazaq emay? In gihol
abin ayahta waqgo haqad daq nazaq emayta. Ad
in kazaq ginad emay. Luweq i Krais ayib dom
wolan momta na adan diq muzinsa Juda mataw
gisan urotayta na in afagan ig daqay haqayta.
13 Mataw gisan urotayta na in God ago maror
Moses bilamta na anonon a hi muzin bugayta.
Ta teq in ne gisan uroteq ne giqumnibmo in
gibin emid ayahmo iydaq haqad in nazaq emayta.
14 Teq ya nagah araq ago hib ibin dimunta wag-
nan ituw hikidik iyaq! I gigo Iyahta Yesus Krais
ayib dom wolan momta nagmo ago hib ya ibin
dimunta waqgo inad bilagaq. Ay nab og ka ago
anad meqinta ya iholib usta na moqad in ya
inad hureqgo azawayin na inagmo tumommo.
15 Gihol abatan asan urotgo adan na in nagah diq
a haiqta. Teq mat asan a hi urotaqta na nazaqmo
in nagah diq a haiqgtamo. God i gigeman i mat
muturta iyim osauqta nagmo in nagah heltagmo.
16 Ya inad on mataw ginad ya inad nog usaqta
na bunmo gigem Kkiskis iysa God in ginan anad

meqniyan haqaiq. On mataw naqmo in God ago
on mataw Isrel-mo diq iyim osayta.

17Ya Yesus asen muzad ago kabiy emsa mataw
ya inoliyta na abatlan ya isanib kawa usaqta.
Nazaq iyan muran teq abeb mat araq in afagan
araq ta hi yagan.

18 Ya imaqgbaban, I gigo Iyahta Yesus Krais agem
dimunta negsa ne osiy. Hel digqtagmao.

